
პროფესიული უნარების ტესტი უფროსი სპეციალური მასწავლებლებისთვის

უფროსი სპეციალური მასწავლებლის გამოცდა 

ივლისი, 2024

შემდეგ გვერდზე გადასასვლელად და უკან დასაბრუნებლად  
შეგიძლიათ გამოიყენოთ კლავიატურაზე არსებული ღილაკები 

ი ნსტ რ უქცი ა

თქვენ წინაშეა ტესტის ელექტრონული ბუკლეტი.

ტესტში არის სამი ტიპის  - არჩევითპასუხებიანი, შესაბამისობის და ღია დავალებები (სულ 40 დავალება).

ტესტის მაქსიმალური ქულაა 54.

თითოეული ტიპის დავალებათა ბლოკს წინ უძღვის ინსტრუქცია. ყურადღებით წაიკითხეთ თითოეული მათგანი, კარგად გაიაზრეთ, რა მოგეთხოვებათ დავალებების შესრულებისას და 

შემდეგ აირჩიეთ ან დაწერეთ პასუხი. 

ტესტზე სამუშაოდ გეძლევათ 4 საათი. 

გისურვებთ წარმატებას!

* ზოგიერთი დავალება არ თავსდება ერთ გვერდზე, ასეთ შემთხვევაში მეორე გვერდის საძიებლად დავალების ნომერს ემატება 

ლათინური ასო - a.  

 

 

ინსტრუქცია 

 

არჩევითპასუხებიან დავალებებს ოთხი სავარაუდო პასუხი აქვს, რომელთაგან სწორია მხოლოდ ერთი. დავალების არსში უკეთ 

გასარკვევად ყურადღება მიაქციეთ შეკითხვაში ხაზგასმულ, გამუქებულ ფრაზებს. 

 

არჩევითპასუხებიანი დავალებები ერთქულიანია. 

დავალება N 1  

 

კლასის დამრიგებელმა სპეციალურ მასწავლებელთან  გამოთქვა  ვარაუდი, რომ  მოსწავლე წლის ბოლოს ვერ შეძლებდა  ეროვნული 

სასწავლო გეგმით (ესგ-ით) გათვალისწინებული სტანდარტის დაძლევას.  

სპეციალური მასწავლებლის  რომელი ქმედება იქნება  ყველაზე მართებული მსგავს სიტუაციაში? 

 

ა)   სპეციალური მასწავლებლისა და საგნის მასწავლებლების  თანამშრომლობით, სწავლასთან დაკავშირებული სირთულეების დასაძლევად,  

ესგ-ის ადაპტირება მოსწავლის საჭიროებების გათვალისწინებით. 

ბ)  სკოლის დირექციის ინფორმირება,  მშობლის/მეურვის მასწავლებლებთან შეხვედრის ორგანიზება  და  მისი თანხმობით სწავლასთან 

დაკავშირებული სირთულის პირველადი მართვის   შესახებ  რეკომენდაციების შემუშავება. 

გ) მოსწავლის მშობლის/მეურვის თანხმობის საფუძველზე სპეციალური მასწავლებლისა და სკოლის დირექციის მიერ განათლებისა და 

მეცნიერების სამინისტროს შესაბამისი სტრუქტურული ერთეულისთვის მოსწავლის შეფასების მოთხოვნა.  

დ) სწავლასთან დაკავშირებული სირთულის მქონე მოსწავლის ძლიერი და სუსტი მხარეების შეფასება, მისი შესაძლებლობებიდან და 

საჭიროებებიდან გამომდინარე, საგნის მასწავლებლებისათვის რეკომენდაციების მიწოდება.  

დავალება N 2 

სპეციალური საგანმანათლებლო საჭიროების მქონე (სსსმ) მოსწავლეს უჭირს ვერბალური ინფორმაციის გადამუშავება. როდესაც 

მასწავლებელი მას სპონტანურად აძლევს ისეთ დავალებებს, რომლებიც წერას, კითხვას და კითხვებზე პასუხის გაცემას მოითხოვს, 

მოსწავლე იწყებს შფოთვას და უარს ამბობს მათ შესრულებაზე.  

ჩამოთვლილთაგან მასწავლებლის რომელი ქმედება დაეხმარება ყველაზე მეტად სსსმ მოსწავლეს, რომ მან დაიწყოს დავალების 

შესრულება? 

ა)  მასწავლებელი გაკვეთილზე სსსმ მოსწავლისთვის ამცირებს როგორც წერითი და ზეპირი დავალებების, ასევე ვერბალურად დასმული 

შეკითხვების რაოდენობას.  

ბ) მასწავლებელი ამცირებს სსსმ მოსწავლისთვის ტექსტებისა და წერითი დავალებების მოცულობას. ამასთან, მოსწავლეს უსვამს 

გამარტივებულ კითხვებს. 

გ)  მასწავლებელი მოსწავლეს ჰპირდება, რომ, თუ  ყველა შეთავაზებულ აქტივობას შეასრულებს, გაკვეთილის ბოლოს მიიღებს მისთვის 

სასურველ ჯილდოს.  

დ) მასწავლებელი მოსწავლეს სთავაზობს აქტივობების ვიზუალურ განრიგს, განუსაზღვრავს ვერბალური დავალებების რაოდენობას და 

მათი შესრულებისა თუ შესვენების დროებს. 

დავალება N 3                                                                                   

 

ჩამოთვლილთაგან რომელი დებულება/დებულებები აღწერს ენის პრაგმატული მხარის დარღვევისთვის დამახასიათებელ 

სირთულეს? 

 

I. მოსწავლეს უჭირს სხვადასხვა სოციალური კონტექსტისთვის შესაბამისი ლექსიკის გამოყენება. 

II. მოსწავლეს უჭირს აზრის ჩამოყალიბების დროს წინადადების აგება გრამატიკული წესების დაცვით.  

III. მოსწავლეს უჭირს კომუნიკაციის დროს წარმოქმნილი უზუსტობის გასარკვევად შეკითხვისა თუ კომენტარის შერჩევა.   

          

                 ა) მხოლოდ I და II;       ბ) მხოლოდ I და III;       გ) მხოლოდ II;       დ) მხოლოდ III. 

დავალება N 4  

 

    ჩამოთვლილთაგან რომელ დებულებაშია მოცემული სწავლის უნივერსალური დიზაინის ყველაზე სრულყოფილი განმარტება? 

 

ა) ახალი ინფორმაციის გადაცემის დროს გამოიყენება მულტისენსორული სწავლება, რაც უადვილებს სსსმ მოსწავლეებს მასალის გააზრებასა 

და დასწავლას. 

ბ)  უზრუნველყოფილია სასწავლო მასალის მრავალფეროვნად მიწოდება, ასევე, მოსწავლეებისათვის თვითგამოხატვისა და მოტივირების 

მრავალფეროვანი გზების შეთავაზება. 

გ) ნებისმიერი მოსწავლისათვის ხელმისაწვდომია მისი სასწავლო ფიზიკური გარემო. სწავლის უნივერსალური დიზაინი გულისხმობს 

ფიზიკური გარემოს მორგებას მოსწავლის საჭიროებებზე. 

დ) კლასი აღჭურვილია მრავალფეროვანი სასწავლო მასალითა და რესურსით, რაც მოსწავლეებისათვის ხელმისაწვდომს ხდის სხვადასხვა 

აქტივობის შესრულებას და  იძლევა საგაკვეთილო პროცესში ყველა მოსწავლის ჩართვის შესაძლებლობას. 

დავალება N 5                                                                                                                                  

 

დასწავლის უნარის დარღვევასთან დაკავშირებით ბევრი მითია გავრცელებული. 

 ჩამოთვლილთაგან რომელ დებულებაში/დებულებებშია აღწერილი დასწავლის უნარის დარღვევის რეალური მახასიათებელი?    

 

I. დასწავლის უნარის დარღვევა ვლინდება მხოლოდ აკადემიურ სივრცეში და ის გავლენას არ ახდენს ადამიანის ცხოვრების სხვა 

სფეროებზე. 

II. დასწავლის უნარის დარღვევა, ხშირ შემთხვევაში, აქვთ იმ მოსწავლეებს, რომლებიც გამოირჩევიან სწავლის დაბალი 

მოტივაციით.   

III. ზოგჯერ დასწავლის უნარის დარღვევა შეიძლება ვერ შეინიშნოს მესამე კლასამდე, რადგან სხარტ ბავშვებს შეუძლიათ დაფარონ 

თავიანთი „სირთულე“. 

 

                       ა) მხოლოდ I და II;       ბ) მხოლოდ I და III;       გ) მხოლოდ II;       დ) მხოლოდ III. 

დავალება N 6                                                                                                                             

 

სსსმ მოსწავლეს წერითი ექსპრესიის პრობლემა აქვს. მას სხვისი დახმარების გარეშე უჭირს წერილობით გასაგებად და 

თანმიმდევრულად ჩამოაყალიბოს ამბავი.  

ჩამოთვლილთაგან რომელი აქტივობა დაეხმარება მოსწავლეს ყველაზე მეტად აღწერილი პრობლემის დაძლევაში? 

 

ა) მასწავლებელი მოსწავლეს უსვამს ამბავთან და მის ძირითად აზრთან დაკავშირებულ  დამხმარე კითხვებს და სთხოვს, მათ მიხედვით 

დაწეროს შინაარსი. 

ბ) მასწავლებელი, ამბის შინაარსიდან გამომდინარე, თვითონ წერს ეპიზოდებს ლოგიკური თანმიმდევრობით და სთხოვს მოსწავლეს, 

გადაიწეროს ისინი.  

გ) მასწავლებელი კარნახობს მოსწავლეს ამბის შინაარსთან დაკავშირებულ წინადადებებს და სთხოვს ამ წინადადებების თანმიმდევრულად 

ჩაწერას.  

დ) მასწავლებელი  მოსწავლეს ამბის წერილობით ჩამოყალიბებისთვის უზრდის დროს და სთხოვს მას, კარგად დაფიქრდეს და ისე დაწეროს 

შინაარსი.  

 

1     2     3     4     5     6     7     8     9     10     11     12     13     14      15     16     17     18     18a     19 

20     21     22      23     24     25     26     27     28     29     30     31     32     33     34     35     36     37     38     39     40 



9 
 

დავალება N 7 

 

სპეციალურმა მასწავლებელმა სსსმ მოსწავლეს უნარების შეფასებისას აჩვენა ბარათები სხვადასხვა საყოფაცხოვრებო ნივთის 

გამოსახულებით და სთხოვა მათი კატეგორიზაცია. 

აღნიშნული აქტივობით სპეციალურმა მასწავლებელმა შეაფასა: 

 

ა)  აზროვნების უნარი - არათვალსაჩინო შინაარსების წვდომა.  

ბ)  ფუნქციური უნარი - საყოფაცხოვრებო ნივთების სწორად გამოყენება.                                                                                                                                                            

გ) მეტყველების უნარი - საყოფაცხოვრებო ნივთების სწორად დასახელება.   

დ) სოციალურ-ემოციური უნარი - ინსტრუქციაზე ადეკვატურად რეაგირება. 

დავალება N 8 

 

სსსმ მოსწავლეს აღენიშნება კითხვის სირთულე. ის კითხულობს ანბანის ყველა ასოს, მაგრამ ვერ ახერხებს მათი გამთლიანებით 

ორასოიანი სიტყვის/მარცვლის წაკითხვას. შესაბამისად, ვერ ახერხებს წინადადებისა და ტექსტის დამოუკიდებლად წაკითხვას. ქართულის 

მასწავლებელმა სსსმ მოსწავლისთვის მისი პრობლემის დასაძლევად შეიმუშავა  მოკლევადიანი ინდივიდუალური მიზანი. 

 

ჩამოთვლილთაგან რომელია ყველაზე რელევანტური მოკლევადიანი მიზანი სსსმ მოსწავლის შესაძლებლობებიდან გამომდინარე?   

 

ა) მოსწავლემ უნდა შეძლოს მცირე ტექსტების გამართულად კითხვა და შინაარსის გაგება.  

ბ) მოსწავლემ უნდა შეძლოს მარტივი სიტყვების წაკითხვა და ამ სიტყვების შინაარსის გაგება.  

გ) მოსწავლემ უნდა შეძლოს ორ- და სამასოიანი სიტყვების წაკითხვა და მათი შინაარსის გაგება.  

დ) მოსწავლემ უნდა შეძლოს ხუთ- და ექვსსიტყვიანი წინადადებების წაკითხვა და შინაარსის გაგება. 

დავალება N 9 

 

სსსმ მოსწავლეს აქვს რეცეპტული ენის დარღვევა და მას უჭირს მასწავლებლის ინსტრუქციების გაგება.  

      ჩამოთვლილთაგან მასწავლებლის რომელი ქმედება დაეხმარება მოსწავლეს  ყველაზე მეტად ინსტრუქციების გაგებაში? 

 

ა) მასწავლებელი ავალებს მოსწავლეს, რომ ჩაიწეროს მის მიერ მიწოდებული ინსტრუქცია და დავალების შესრულებამდე ყურადღებით 

გადაიკითხოს. 

ბ) მასწავლებელი სთხოვს მოსწავლეს, ყურადღებით მოუსმინოს მას, როდესაც ის ინსტრუქციას აძლევს კლასს და თუ ვერ გაიგებს, დასვას 

კითხვა. 

გ) მასწავლებელი სთხოვს მოსწავლეს, დააკვირდეს, თუ რა ქმედებებით იწყებენ თანაკლასელები მისი ინსტრუქციების შესრულებას და 

თვითონაც გაიმეოროს. 

დ) მასწავლებელი ინსტრუქციებს ანაწევრებს, ყოფს მოკლე ნაწილებად, ამ დროს იყენებს მარტივ წინადადებებს და მოსწავლისათვის გასაგებ 

ლექსიკას.  

დავალება N 10 

  

სპეციალურ მასწავლებელს  სკოლაში გარკვეული   ფუნქცია-მოვალეობები აქვს. 

          სპეციალური მასწავლებელი  ვალდებულია: 

 

ა)  სიღრმისეულად შეაფასოს სსსმ მოსწავლის უნარები სხვადასხვა სფეროში და ამ მონაცემების მიხედვით განუსაზღვროს საგნის 

მასწავლებლებს ის მიზნები, რომლებსაც კონკრეტულმა მოსწავლემ სასწავლო წლის ბოლოს უნდა მიაღწიოს. 

ბ) დაეხმაროს საგნის მასწავლებელს გაკვეთილის დაგეგმვაში, მოსწავლის სუსტი და ძლიერი მხარეების განსაზღვრაში და მათი 

გათვალისწინებით სწავლების ადეკვატური სტრატეგიების შერჩევაში. 

გ)  სსსმ  მოსწავლეს, რომელიც ჯანმრთელობის გაუარესების გამო ვეღარ დადის სკოლაში, განუსაზღვროს შინ სწავლების ფორმა და 

შეადგინოს მასწავლებლებისათვის ბინაზე ვიზიტის შესაბამისი განრიგი.  

დ)  განსაზღვროს  თითოეული სსსმ მოსწავლისათვის ისგ-ის ჯგუფის შეხვედრების სიხშირე და საგნის მასწავლებლების მიერ მიწოდებული 

ინფორმაციის გათვალისწინებით  აწარმოოს მათი  ინდივიდუალური გეგმები.  

დავალება N 11                                                                                                                              

 

სპეციალური მასწავლებელი სსსმ მოსწავლის სხვადასხვა უნარის შეფასების მიზნით იყენებს ქვემოთ მოცემულ სურათს და სთხოვს 

მას, ერთმანეთზე დახატულ საგნებში იპოვოს მარჯვენა სვეტში წარმოდგენილი ობიექტები.  

 

 

სსსმ მოსწავლის რომელი უნარის/უნარების შეფასებისათვის 

შეიძლება გამოიყენოს სპეციალურმა მასწავლებელმა აღნიშნული 

დავალება? 

 

I. აღქმის მთლიანობა 

II. აღქმის ორაზროვნება 

III. ვიზუალური დისკრიმინაცია 

 

              ა) მხოლოდ I;       ბ) მხოლოდ I და II;       გ) მხოლოდ II და III;       დ) მხოლოდ III. 

დავალება N 12 

 

კლასში აუტიზმის სპექტრის მქონე სსსმ მოსწავლეა, რომელსაც ახასიათებს სტერეოტიპული ქცევა - ხელების ქნევა.  მისი ეს ქცევა 

ყურადღებას უფანტავს დანარჩენ მოსწავლეებს.  მასწავლებელმა მიზნად დაისახა  ამ პრობლემის მოგვარება.  

აღნიშნული პრობლემის მოგვარების მიზნით მასწავლებლის მიერ გამოყენებული რომელი აქტივობაა ყველაზე  ეფექტიანი?   

 

ა) მასწავლებელმა მოსწავლეებთან ერთად  შეიმუშავა  წესი - მოსწავლეს გაკვეთილზე ჯდომის დროს ხელები მერხზე უნდა ეწყოს. ის სსსმ 

მოსწავლეს ხშირად მიუთითებდა ამ წესზე. 

ბ) მასწავლებელმა გამოიყენა შუქნიშნის მეთოდი და წითელი ფერის ბარათის აწევით მიანიშნებდა სსსმ მოსწავლეს, რომ შეეწყვიტა 

სტერეოტიპული ქცევა.  

გ) მასწავლებელი სტერეოტიპული ქცევის გამოვლენისთანავე მოსწავლეს  მიმართავდა კითხვით  და ცდილობდა, მისი ყურადღება სხვა 

აქტივობაზე გადაეტანა.  

დ) მასწავლებელმა ნება დართო მოსწავლეს, გაკვეთილზე გამოეყენებინა რეზინის ბურთი  და ხელების ქნევა ბურთზე ხელის მოჭერით 

ჩაენაცვლებინა.   

დავალება N 13 

 

მხედველობის სირთულის მქონე მოსწავლეს უჭირს კითხვა. მისი საჭიროებიდან გამომდინარე, მასწავლებელმა ესგ-ის ადაპტაციის 

დროს აკომოდაციის ფორმა გამოიყენა. 

ჩამოთვლილთაგან  რომელ აქტივობაში ჩანს ყველაზე  სრულყოფილად  აკომოდაციის ფორმა? 

 

ა)  მასწავლებელმა საგნობრივი სტანდარტით განსაზღვრული სასწავლო მიზნები დატოვა, თუმცა სწავლებისას გამოიყენა გაზრდილი 

შრიფტი.  

ბ)   მასწავლებელმა მოსწავლისათვის საგნობრივი სტანდარტით განსაზღვრული მიზნებიდან ნაწილი დატოვა, ნაწილი კი რაოდენობრივად 

შეამცირა.   

გ) მასწავლებელმა  საგნობრივი სტანდარტით განსაზღვრული  სასწავლო მასალის შესაბამისი გამარტივებული ტექსტი მოსწავლეს 

ზეპირად გამოჰკითხა.  

დ) მასწავლებელმა მოსწავლეს საგნობრივი სტანდარტით განსაზღვრული საკითხავი მასალის  დამუშავებისათვის დამატებითი 

გაკვეთილები დაუნიშნა რესურს ოთახში. 

დავალება N 14 

      სსსმ მოსწავლე სრულად ესწრება ყველა გაკვეთილს და იცავს საკლასო წესებს,  თუმცა მას აქვს სწავლის სირთულეები. სპეციალური 

მასწავლებელი პერიოდულად ესწრება გაკვეთილებს და ცდილობს, დაეხმაროს სსსმ მოსწავლეს, რომ ის ჩაერთოს მისთვის შერჩეულ 

სასწავლო აქტივობებში. მშობელი უკმაყოფილოა და სპეციალურ მასწავლებელს სთხოვს, რომ მისი შვილი გამოიყვანოს კლასიდან და 

ინდივიდუალურად იმუშაოს მასთან რესურს ოთახში.  

მშობლის მოთხოვნა: 

ა) მართებულია, რადგან, თუ მოსწავლეს აქვს სსსმ სტატუსი, სპეციალური მასწავლებელი ვალდებულია, რომ განურჩევლად მისი 

საჭიროებებისა, აუცილებლად დამატებით იმუშაოს მასთან რესურს ოთახში, თუნდაც ეს ხდებოდეს გაკვეთილების ხარჯზე.  

ბ)  მართებული არ არის, რადგან სპეციალურ მასწავლებელს ბევრ სსსმ მოსწავლესთან უწევს მუშაობა და მან შეიძლება ვერ მოახერხოს ყველა 

მოსწავლის გამოყვანა გაკვეთილებიდან და მათთან მუშაობა.  

გ)  მართებულია, რადგან, თუ სპეციალური მასწავლებელი არ გამოიყვანს სსსმ  მოსწავლეს გაკვეთილებიდან და მასთან რესურს ოთახში არ 

იმუშავებს, სამომავლოდ ეს ხელს შეუშლის მას მოსწავლესთან ეფექტიანი კომუნიკაციის დამყარებასა და ნდობის ჩამოყალიბებაში.  

დ) მართებული არ არის, რადგან, თუ მოსწავლეს შეუძლია, გაჩერდეს მასზე მორგებულ გაკვეთილებზე და სპეციალური მასწავლებელიც 

ეხმარება საგაკვეთილო პროცესში ჩართვაში, გაკვეთილებიდან მისი გამოყვანა აუცილებელი არ არის. 

დავალება N 15  

 

ჩამოთვლილთაგან რომელ შეცდომას/შეცდომებს დაუშვებს სსსმ მოსწავლე წერის დროს, თუ მას აუდიალური დისკრიმინაციის 

პრობლემა აქვს? 

 

I. არასწორად ჩაწერს და ერთმანეთს ჩაანაცვლებს ჟღერადობით მსგავს ასო-ბგერებს.  

II. არასწორად ჩაწერს და სიტყვებში ჩაანაცვლებს მსგავსი მოხაზულობის ასოებს. 

III. სიტყვებს ჩაანაცვლებს მსგავსი შინაარსის სხვა მისთვის ნაცნობი სიტყვით.  

 

              ა) მხოლოდ I;       ბ) მხოლოდ I და II;       გ) მხოლოდ II და III;       დ) მხოლოდ III. 

 

 

 

 

 

1     2     3     4     5     6     7     8     9     10     11     12     13     14      15     16     17     18     18a     19 

20     21     22      23     24     25     26     27     28     29     30     31     32     33     34     35     36     37     38     39     40 



18 
 

 

 

ინსტრუქცია 

 

შესაბამისობის დავალებები ცხრილის სახითაა მოცემული. ცხრილი ორი სვეტისაგან შედგება. ერთ სვეტში მოცემულია 

პირობა, მეორეში — სავარაუდო პასუხები. სვეტებში მოცემული ინფორმაცია ერთმანეთს უნდა შეუსაბამოთ და პასუხი 

ჩაწეროთ პასუხების ფურცელზე განთავსებულ ცხრილში. აუცილებლად წაიკითხეთ პასუხის ყველა ვარიანტი. გაითვალისწინეთ, 

რომ რომელიმე მათგანი შეიძლება ორ პირობას შეესაბამებოდეს, ან არ შეესაბამებოდეს არც ერთს.  

შესაბამისობის დავალებები ერთქულიანია.  

დავალება N 16     

 

A სვეტში მოცემულია აქტივობები, ხოლო B სვეტში მიზნები, რომლებსაც უნდა მიაღწიოს სსსმ მოსწავლემ.  შეუსაბამეთ ისინი 

ერთმანეთს.  

 

აქტივობა (A) მისაღწევი მიზანი (B) 

I. მასწავლებელი ასახელებს ბგერებს და სთხოვს მოსწავლეს მათ 

გამთლიანებას სიტყვის სახით.  

ა) მარტივი სიტყვების ფონოლოგიური სინთეზი 

 

ბ) თავისი წაკითხული მარტივი სიტყვების შინაარსის გაგება 

 

გ) მარტივი სიტყვის ფონოლოგიური ანალიზი 

 

დ) ჟღერადობით მსგავსი სიტყვების გარჩევა. 

II. მასწავლებელი სთხოვს მოსწავლეს, მის მიერ დასახელებულ 

სიტყვაში გამოყოს პირველი, მესამე, ბოლო და ა.შ. ბგერა. 

III. მასწავლებელი სთხოვს მოსწავლეს, ბარათზე მოცემული სიტყვები 

დაუკავშიროს მათ შესაბამის გამოსახულებას. 

 

*შესაბამისობები ჩაწერეთ პასუხების ფურცელზე განთავსებულ ცხრილში. წერეთ გარკვევით. 

დავალება N 17    

 

B სვეტში მოცემულია სწავლების სტრატეგიები, ხოლო A სვეტში - მათი გამოყენების მაგალითები.  შეუსაბამეთ ისინი ერთმანეთს. 

 

მაგალითი ( A) სტრატეგია (B) 

I. მასწავლებელი მოსწავლეებს ავალებს კლასში არსებული ავეჯის გაზომვას, მათი ზომების 

შედარებას და გაზომვის ეფექტიანი მეთოდის შემუშავებას. 

ა) მულტიმოდალური  

    სწავლება 

 

ბ) დიფერენცირებული  

    სწავლება 

 

გ) მოდელირება 

 

დ) სწავლა კეთებით 

II. მასწავლებელი მოსწავლეებს უხსნის მართკუთხა სამკუთხედს, უხაზავს დაფაზე და შემდეგ  

სთხოვს მათ, რომ თავიანთ რვეულებში ააგონ განსხვავებული სიგრძის გვერდების მქონე 

მართკუთხა სამკუთხედები.  

III. მასწავლებელი მოსწავლეებს აცნობს სხვადასხვა ხილს. მოსწავლეები ნაყოფს უყურებენ, ხელით 

ეხებიან, ყნოსავენ და გემოს უსინჯავენ. 

                                                                                                                                                               

*შესაბამისობები ჩაწერეთ პასუხების ფურცელზე განთავსებულ ცხრილში. წერეთ გარკვევით. 

დავალება N 18                                                                                                                                                  * დავალების გაგრძელება იხილეთ მომდევნო გვერდზე 

B სვეტში მოცემულია უნარები, ხოლო A სვეტში აქტივობები, რომელთა საშუალებითაც შესაძლებელია ამ უნარების შეფასება. 

შეუსაბამეთ ისინი ერთმანეთს.  

აქტივობა ( A) უნარი (B) 

I. რომელი ფიგურა უნდა იყოს კითხვის ნიშნის ადგილზე?    

 

 

ა) ვიზუალური აღქმა 

 
 

ბ) ანალოგიური მიმართებების წვდომა 
 

 

გ) ობიექტების კატეგორიზაცია 
 

 

დ) კანონზომიერების წვდომა 

II. ცარიელ უჯრაში ჩასვი შესაბამისი ქოლგა. 

 
 

1     2     3     4     5     6     7     8     9     10     11     12     13     14      15     16     17     18     18a     19 

20     21     22      23     24     25     26     27     28     29     30     31     32     33     34     35     36     37     38     39     40 



22 
 

III. დააჯგუფე საზღვაო და სახმელეთო ტრანსპორტი. 

 

 

 

  

*შესაბამისობები ჩაწერეთ პასუხების ფურცელზე განთავსებულ ცხრილში. წერეთ გარკვევით. 

 

 

 

 

 

 

1     2     3     4     5     6     7     8     9     10     11     12     13     14      15     16     17     18     18a     19 

20     21     22      23     24     25     26     27     28     29     30     31     32     33     34     35     36     37     38     39     40 



23 
 

 

 

ინსტრუქცია 

 

ღია დავალება მოითხოვს არგუმენტირებულ მსჯელობას მოცემული საკითხის შესახებ. ყურადღებით წაიკითხეთ დავალების პირობა და 

შეკითხვა. გაითვალისწინეთ, თქვენი პასუხი უნდა იყოს კონკრეტული და შეკითხვის შესაბამისი.  

პასუხების ფურცელზე დავალების შესაბამისი ნომრის გასწვრივ სპეციალურად გამოყოფილ ადგილზე ჩაწერეთ თქვენი პასუხი; არ 

გასცდეთ დავალებისათვის განკუთვნილ არეს.  

 

თითოეული ღია დავალების გასწვრივ მითითებულია მაქსიმალური ქულა.  

 

გაითვალისწინეთ: ღია დავალების პასუხში დისკრიმინაციული ტერმინის გამოყენებისათვის დაგაკლდებათ ერთი ქულა!  

დავალება N 19  

მაქსიმალური ქულა - 3   

 

     „ეს გასართობი, აშკარად, წლის დასაწყისშივე მოიგონეს. ვინც შემთხვევით შეეხება ავგუსტს, 30 წამში უნდა 

მოასწროს და ხელები დაიბანოს ან ხელის მადეზინფიცირებელი საშუალება იპოვოს, თორემ „ჭირი“ გადაედება.“ 

„საოცრება“. რ. ჯ. პალაციო 

 
 

წარმოიდგინეთ, რომ თქვენს კლასში უნდა გადმოვიდეს მოსწავლე, რომელიც  ისევე როგორც ავგუსტი, 

სხვებისგან განსხვავებულად გამოიყურება. 
 

− აღწერეთ აქტივობა, რომელსაც გამოიყენებდით კლასის მოსამზადებლად, რათა მოსწავლის ახალ გარემოში ტრანზიციის პროცესი 

იყოს უმტკივნეულო. 

− დაასაბუთეთ თქვენ მიერ აღწერილი აქტივობის ეფექტიანობა. 

 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

დავალება N 20 

მაქსიმალური ქულა - 3 

აუტიზმის სპექტრის მქონე სსსმ მოსწავლეს უჭირს თანატოლებთან კომუნიკაცია. სპეციალურმა მასწავლებელმა მოსწავლის 

სოციალურ-ემოციური უნარების განვითარების მიზნით სხვადასხვა მეთოდს მიმართა, თუმცა სასურველ შედეგს ვერ მიაღწია.  

 

− აღწერეთ სტრატეგია, რომელიც უნდა გამოიყენოს სპეციალურმა მასწავლებელმა აუტიზმის სპექტრის მქონე მოსწავლისათვის 

სოციალურ-ემოციური უნარების განვითარების მიზნით. 

− დაასაბუთეთ თქვენ მიერ აღწერილი სტრატეგიის ეფექტიანობა. 

 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

დავალება N 21 

მაქსიმალური ქულა - 3 

სსსმ მოსწავლე ხშირად უარს ამბობს კითხვისა და წერის აქტივობების შესრულებაზე. მასწავლებელი მაინც დაჟინებით სთხოვს 

დავალების შესრულებას, მოსწავლე იწყებს ყვირილს და ნივთების იატაკზე გადმოყრას, რის შემდეგაც მასწავლებელი ამშვიდებს მას და ნებას 

რთავს, არ შეასრულოს დავალება.  

 

− გააანალიზეთ სსსმ მოსწავლის რთული ქცევა ABC მოდელის გამოყენებით. 

− დაასაბუთეთ, რატომ არის ეფექტიანი რთული ქცევის მართვის დროს ABC მოდელის გამოყენება. 

 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

ინსტრუქცია 

 

არჩევითპასუხებიან დავალებებს ოთხი სავარაუდო პასუხი აქვს, რომელთაგან სწორია მხოლოდ ერთი. დავალების არსში უკეთ 

გასარკვევად ყურადღება მიაქციეთ შეკითხვაში ხაზგასმულ, გამუქებულ ფრაზებს. 

 

არჩევითპასუხებიანი დავალებები ერთქულიანია. 

დავალება N 22 

სპეციალურმა მასწავლებელმა შეისწავლა სსსმ მოსწავლის  მოტივაციური სფერო და ამის საფუძველზე იყენებს განმამტკიცებელს - 

მოსწავლეს ყოველი აქტივობის შესრულებისათვის აძლევს თითო ჟეტონს, ხოლო შემდეგ დაგროვილ ჟეტონებს გადაუცვლის რესურს 

ოთახში კომპიუტერთან გასატარებელ წუთებში. თუმცა, როდესაც მოსწავლე რჩება ინდივიდუალურ ასისტენტთან, ის მას ამის გარეშეც  

აძლევს კომპიუტერით გართობის საშუალებას. სსსმ მოსწავლის  მიერ შესრულებული აქტივობების სიხშირე აღარ იზრდება.  

რომელი მიზეზით შეიძლება იყოს განპირობებული აღწერილი შედეგი?  

ა)  მოსწავლისათვის სპეციალური მასწავლებლის მიერ შერჩეული სტიმული არ არის ღირებული და მისთვის სულ ერთია, მისცემენ თუ არა 

კომპიუტერთან დროის გატარების შესაძლებლობას. 

ბ) სპეციალური მასწავლებელი მოსწავლეს მყისიერად არ აჯილდოებს ჟეტონით, რის გამოც კომპიუტერთან დროის გატარება 

განმამტკიცებლის ფუნქციას კარგავს. 

გ)  მოსწავლისათვის იგივე განმამტკიცებელი ხელმისაწვდომია სხვა გარემოშიც, რის გამოც  მასწავლებლის მიერ შერჩეული სტიმული 

კარგავს  განმამტკიცებლის ფუნქციას.  

დ) ერთი განმამტკიცებელი არ არის მოსწავლისათვის საკმარისი და სასურველი ქცევის სიხშირის გასაზრდელად აუცილებელია რამდენიმე 

სტიმულის შეწყვილება. 

 დავალება N 23  

 

მოსწავლეებს სენსორული ინტეგრაციის დარღვევის გამო სასწავლო პროცესში ხშირად პრობლემები ექმნებათ. 

ჩამოთვლილთაგან რომელ მსჯელობაში იკვეთება სენსორული ინტეგრაციის დარღვევა? 

 

ა) მოსწავლე ვერ გამოხატავს ემოციებს  ადეკვატური ფორმით, ამის გამო უჭირს გარემოსთან ჯანსაღი კონტაქტი.  

ბ) მოსწავლეს უჭირს წაკითხული ინფორმაციის შეჯერება, რაც იწვევს სწავლასთან დაკავშირებულ სირთულეებს.   

გ) მოსწავლეს უჭირს შეგრძნების სხვადასხვა მოდალობით მიღებული ინფორმაციის  გაერთიანება და მასზე შესაბამისი რეაგირება. 

დ) მოსწავლეს, ორგანიზმში სტრესის ჰორმონის მატების ფონზე, აქვს შფოთვის მაღალი დონე და უჭირს ადეკვატურად ფუნქციონირება.  

დავალება N 24  

                                                                                                                                                              

სპეციალური მასწავლებლის რომელი ქმედება დაეხმარება ყველაზე მეტად მსუბუქი ინტელექტუალური დარღვევის მქონე მოსწავლეს 

წაკითხულის გააზრების უნარის განვითარებაში? 

 

ა)  მასწავლებელმა მოსწავლეს დაავალა წაკითხული ტექსტის შინაარსის მიხედვით სიუჟეტური სურათის აწყობა. 

ბ)  მასწავლებელმა მოსწავლეს სთხოვა წაკითხულ ტექსტში მოცემული დიალოგების განსხვავებულ კონტექსტში გამოყენება. 

გ)  მასწავლებელმა მოსწავლეებთან ერთად იმსჯელა წაკითხული ტექსტის ირგვლივ და სსსმ მოსწავლეს სთხოვა დასკვნის გამოტანა. 

დ) მასწავლებელმა მოსწავლეს სთხოვა, წაკითხულის კონტექსტიდან გამომდინარე წარმოედგინა სიუჟეტის მოსალოდნელი განვითარება.  

დავალება N 25 

 

სპეციალური მასწავლებელი თავისი მუშაობის მეთოდების დემონსტრირების მიზნით სოციალური ქსელის პირად გვერდზე, 

საკუთარი ინიციატივით, პერიოდულად აზიარებს  სსსმ მოსწავლეებთან მუშაობის ამსახველ ვიდეომასალას, სადაც გარკვევით ჩანს, თუ 

რომელ მათგანთან მუშაობს ის და რა სტრატეგიებს იყენებს.  
 

სპეციალური მასწავლებლის ქმედება პროფესიული ეთიკის პრინციპების თანახმად: 

ა)  მართებულია, რადგან ამით სპეციალური მასწავლებელი სხვა სპეციალისტებსა და მშობლებს უჩვენებს საკუთარი მუშაობის მაგალითს 

და უზიარებს მუშაობის ეფექტიან მეთოდებს. 

ბ)  მართებული არ არის, რადგან სპეციალურ მასწავლებელს უნდა ჰქონდეს მშობლის/მეურვის წერილობითი თანხმობა, თუ რაიმე მიზნით 

მისი შვილის სასწავლო პროცესის შესახებ ფოტო, ვიდეო ან აუდიო მასალის გამოყენებას გადაწყვეტს. 

გ) მართებულია, რადგან სპეციალურ მასწავლებელს უფლება აქვს, თავისი საქმიანობის ამსახველი მასალა გაუზიაროს ფართო 

საზოგადოებას და ამით ხელი შეუწყოს საკუთარი პროფესიის პოპულარიზაციას.  

დ) მართებული არ არის, რადგან სპეციალური მასწავლებელი სსსმ მოსწავლეებთან მუშაობს სასკოლო სივრცეში და მას ადმინისტრაციის 

ნებართვის გარეშე არ აქვს უფლება საჯაროდ გააზიაროს რესურს ოთახში მუშაობის ამსახველი ვიდეომასალა.  

დავალება N 26 

 

ჩამოთვლილთაგან რომელი აქტივობა უწყობს ხელს ყველაზე მეტად ტაქტილური დისკრიმინაციის უნარის განვითარებას? 

 

ა)  სპეციალური მასწავლებელი სსსმ მოსწავლეს სთხოვს, ხელი ჩაყოს ტომარაში, სადაც სხვადასხვა ობიექტია მოთავსებული, მოძებნოს 

თითოეული ნივთი ისე, რომ არ ჩაიხედოს და თანმიმდევრობით ამოიცნოს ყოველი მათგანი. 

ბ)   სპეციალური მასწავლებელი სსსმ მოსწავლეს უჩვენებს რამდენიმე ობიექტს. შემდეგ ზოგიერთს მალავს ქვიშაში მოსწავლისთვის უცნობ 

ობიექტებთან ერთად. მოსწავლე ქვიშიდან სათითაოდ იღებს ობიექტებს და ამბობს, რომელი აქვს უკვე ნანახი. 

გ) სპეციალური მასწავლებელი ასმენინებს სსსმ მოსწავლეს სხვადასხვა ობიექტის მიერ გამოცემულ ხმებს. შემდეგ უჩვენებს მას ამ 

ობიექტების სურათებს, ისევ ასმენინებს ხმებს და სთხოვს, დაუკავშიროს ისინი შესაბამის გამოსახულებებს. 

დ)  სპეციალური მასწავლებელი სთხოვს სსსმ მოსწავლეს, ზუსტად გაიაროს იატაკზე ცარცით დახატული ჯერ ექვსიანის, ხოლო შემდეგ კი 

ცხრიანის ფორმის ფიგურაზე. დააკვირდეს თითოეულ მათგანს და აღწეროს მსგავსება-განსხვავება ამ ორ ფიგურას შორის. 

დავალება N 27  

 

სპეციალური მასწავლებლის მიერ გამოყენებული აქტივობებიდან რომელი შეუწყობს ხელს ყველაზე მეტად ფუნქციური კითხვის 

უნარის განვითარებას? 

 

ა)  მასწავლებელმა მოსწავლეს შესთავაზა ბარათები, რომლებზეც გამოსახულია სხვადასხვა საგანი და მოსწავლეს დაავალა ფუნქციურად 

დაკავშირებული ნივთების ერთად დაწყვილება, მაგალითად: პური და დანა, საღებავი და ფუნჯი.  

ბ)  მასწავლებელმა მოსწავლეს წააკითხა არსებითი სახელები, შემდეგ კი სთხოვა, მოეფიქრებინა და დაესახელებინა მათი შესაბამისი საგნების 

ფუნქციური დანიშნულება. მაგალითად: წერა კალმის ფუნქციაა. 

გ)  მასწავლებელმა მოსწავლეს  მიაწოდა ბარათები, რომელთაგან ნაწილზე გამოსახული იყო სხვადასხვა საყოფაცხოვრებო საგანი, ნაწილზე 

კი - მათი ფუნქციის აღმნიშვნელი სიტყვები და სთხოვა, შეესაბამებინა ისინი ერთმანეთისთვის. მაგალითად: სავარცხელი-დავარცხნა. 

დ) მასწავლებელმა მოსწავლეს უჩვენა ბარათები, რომლებზეც გამოსახული იყო შენობები მათი ფუნქციის აღმნიშვნელი წარწერებით, 

მაგალითად: მეტრო, მარკეტი... და სთხოვა, ცალკე ბარათებზე დაწერილი სიტყვები შეესაბამებინა მათთვის.  

დავალება N 28     

 

ჩამოთვლილთაგან რომელ დებულებაში/დებულებებშია მართებულად ასახული  ყურადღების დეფიციტისა და ჰიპერაქტივობის 

სინდრომის (ADHD) მახასიათებლები? 

 

I. ADHD-ის სიმპტომები ვლინდება ყველა გარემოში, სადაც კი ამ სინდრომის მქონე მოსწავლეებს უწევთ ყოფნა.  

II. ADHD-ის სინდრომს, როგორც წესი, თან ახლავს ინტელექტუალური განვითარების დარღვევა. 

III. ADHD-ის სინდრომს შესაძლოა, თან ახლდეს ემოციური რეგულაციის სირთულეები.  

 

      ა) მხოლოდ I;       ბ) მხოლოდ I და III;       გ) მხოლოდ II;       დ) მხოლოდ II და III. 

 

 

 

 
 

 

1     2     3     4     5     6     7     8     9     10     11     12     13     14      15     16     17     18     18a     19 

20     21     22      23     24     25     26     27     28     29     30     31     32     33     34     35     36     37     38     39     40 



35 
 

დავალება N 29 

 

ქართულის მასწავლებელმა კლასი დაყო მცირე ჯგუფებად  და სთხოვა, სწორად ჩაეწერათ ერთფუძიანი და ორფუძიანი სიტყვები. მან 

დისლექსიის მქონე სსსმ მოსწავლე გაანაწილა ერთ-ერთ ჯგუფში და დაავალა სახელმძღვანელოდან რომელიმე ერთი მარტივი წინადადების 

წაკითხვა და გადაწერა.  

სსსმ მოსწავლის ჯგუფურ აქტივობაში ეფექტიანად ჩართვის მიზნით მასწავლებლის ქმედება:  

 

ა)  მართებულია, რადგან მასწავლებელმა სსსმ მოსწავლეს ჯგუფური აქტივობის დროს მისცა თანაკლასელებთან შედარებით მარტივი 

დავალება, შესაბამისად, უზრუნველყო მისი და სხვა მოსწავლეების ერთ სივრცეში მუშაობა.  

ბ)  არ არის მართებული, რადგან ეს აქტივობა არ შეესაბამება კლასისთვის მიცემული დავალების სპეციფიკას და არ წარმოადგენს მის 

ადაპტირებულ ვერსიას, შესაბამისად, ვერ უზრუნველყოფს მოსწავლის ეფექტიან ჩართვას ჯგუფურ აქტივობაში. 

გ)   მართებულია, რადგან სსსმ მოსწავლისთვის ჯგუფური აქტივობის დროს დავალების მიცემით მასწავლებელმა ხელი შეუწყო მოსწავლეთა 

შორის  ინტერაქციას, შესაბამისად, უზრუნველყო მისი ეფექტიანად ჩართვა საგაკვეთილო პროცესში. 

დ) არ არის მართებული, რადგან დისლექსიის მქონე მოსწავლისათვის დამოუკიდებლად კითხვისა და წერის აქტივობა ძნელი 

შესასრულებელი იქნება, შესაბამისად, დახმარების გარეშე ის მაინც ვერ ჩაერთვება ჯგუფურ მუშაობაში. 

36 
 

დავალება N 30   

 

სსსმ მოსწავლეს კარნახით წერის დროს უჭირს სწრაფად განსაზღვროს, კონკრეტულ ბგერას რომელი ასო შეესაბამება. ამის გამო  

თითოეული ასოს წერისას ის დიდხანს ფიქრობს და სიტყვას ნელა წერს.  

ჩამოთვლილთაგან მასწავლებლის მიერ გამოყენებული რომელი აქტივობა დაეხმარება მოსწავლეს ყველაზე მეტად  პრობლემის 

დაძლევაში? 

ა)  მასწავლებელი მოსწავლეს სთხოვს, სწრაფად გადაწეროს ასოები, რომლებსაც მასწავლებელი მას ბარათების სახით თანმიმდევრულად 

მიაწვდის.  

ბ)  მასწავლებელი უსახელებს მოსწავლეს ბგერათა წყვილებს და სთხოვს მას, განსაზღვროს, რომელი მათგანი ჟღერს მსგავსად და რომელი 

განსხვავებულად. 

გ) მასწავლებელი მოსწავლეს სთხოვს, რომ მოძრავი ანბანის გამოყენებით შეადგინოს სიტყვები და შემდეგ სათითაოდ წაიკითხოს 

თითოეული მათგანი. 

დ) მასწავლებელი მოსწავლეს უსახელებს ბგერებს და თან ასოებს ქვიშაში თითით შემოახაზინებს. შემდეგ სთხოვს, რომ ასოები სათითაოდ 

გადაწეროს რვეულში და პარალელურად დაასახელოს. 

დავალება N 31 

 

დიფერენცირებული მიდგომა გულისხმობს სწავლების დროს მოსწავლეთა სწავლის ინდივიდუალური სტილის გათვალისწინებას. 

ჩამოთვლილთაგან რომელია სწავლის კინესთეტიკური სტილი?   

 

ა) მოსწავლეს უჭირს გაკვეთილზე უმოძრაოდ ჯდომა და გაცილებით აქტიურად  ერთვება კეთებით სწავლის პროცესში.  

ბ) მოსწავლეს უჭირს თვალსაჩინოების გარეშე სწავლა და უმარტივდება დასწავლა, როდესაც ტექსტის ნაწილებს  მარკერით ინიშნავს. 

გ) მოსწავლეს უჭირს მშვიდად ჯდომა, ხმამაღლა გამოთქვამს თავის აზრებს და მასწავლებლისგან ხშირად მოითხოვს ზეპირ ინსტრუქციებს. 

დ) მოსწავლეს უჭირს მოსასმენი აქტივობების გაგება და მასალის უკეთ გააზრების მიზნით აქტიურად იყენებს  დიაგრამებსა და ცხრილებს.  

დავალება N 32 

 

მოსწავლის სწავლასთან დაკავშირებული სირთულის პირველადი მართვის გეგმა მოიცავს: 

 

ა) სკოლის გუნდის მიერ მოსწავლის შეფასებას, მისი ძლიერი მხარეებისა და საჭიროებების აღწერას და სწავლის ხელშემწყობ 

რეკომენდაციებს.  

ბ)   სპეციალური მასწავლებლის მიერ მოსწავლისათვის შემუშავებულ, ინტერვენციის გეგმით განსაზღვრულ, ინდივიდუალურ მიზნებს, 

აქტივობებსა და რეკომენდაციებს. 

გ) ინდივიდუალური სასწავლო გეგმის გუნდის მიერ მოსწავლისათვის შემუშავებულ, საწყის ეტაპზე მისაღწევ, ინდივიდუალურ 

სასწავლო მიზნებსა და აქტივობებს.  

დ) ინკლუზიური განათლების მულტიდისციპლინური გუნდის მიერ მოსწავლის შეფასებას, ძლიერი მხარეებისა და საჭიროებების 

საფუძველზე შემუშავებულ რეკომენდაციებს. 

დავალება N 33                                                                                                                        

 

ჩამოთვლილთაგან რომელი დებულება ასახავს ყველაზე სრულყოფილად სპეციალური მასწავლებლის პორტფოლიოს არსს? 

  

ა)  პორტფოლიო ეხმარება სპეციალურ მასწავლებელს, მარტივად შეარჩიოს და შეიმუშაოს სსსმ მოსწავლეების სწავლებისათვის საჭირო 

სტრატეგიები.  

ბ) პორტფოლიო უზრუნველყოფს სპეციალური მასწავლებლის ცოდნის გაუმჯობესებას და სსსმ მოსწავლეებთან მის ეფექტიან 

ურთიერთობას. 

გ)   პორტფოლიო ეხმარება მასწავლებელს, მიადევნოს თვალი თავის საქმიანობას და განსაზღვროს საკუთარი პროფესიული განვითარების 

მაჩვენებელი. 

დ) პორტფოლიო უზრუნველყოფს სსსმ მოსწავლეებთან მიზანმიმართული მუშაობით ეროვნული სასწავლო გეგმის სტანდარტთან 

შესაბამისი მიზნების მიღწევას.  

დავალება N 34 

 

 ჩამოთვლილთაგან რომელი აქტივობა შეუწყობს ხელს ყველაზე მეტად მოსწავლესთან თვალისა და ხელის კოორდინაციის უნარის 

განვითარებას?  

 

ა) მასწავლებელმა ხელი აწია და მოსწავლეს სთხოვა, დაესახელებინა გაშლილი თითების რაოდენობა.  

ბ) მასწავლებელმა მოსწავლეს უჩვენა ბარათებზე გამოსახული ავეჯი და სთხოვა ოთახში მათი მსგავსის მოძებნა.  

გ) მასწავლებელმა მოსწავლეს სთხოვა სხვადასხვა ფერის საღებავების გამოყენებით თიხის ფიგურების ფუნჯით შეღებვა.  

დ) მასწავლებელმა მოსწავლეს ჩამოუთვალა სხვადასხვა ცხოველი და სთხოვა შინაური ცხოველის დასახელების დროს ტაშის დაკვრა.   

დავალება N 35                                                                                        

 

ჩამოთვლილთაგან რომელ დებულებაშია აღწერილი ყველაზე უკეთ მოსწავლის ჰოლისტური შეფასება?  

 

ა)  მოსწავლის შეფასების ანგარიშში წარმოდგენილია ინფორმაცია განვითარების თითოეულ სფეროში მისი ყველა უნარის შესახებ და ჩანს 

მათ შორის ურთიერთკავშირი. 

ბ) მოსწავლის შეფასების ანგარიშში სხვადასხვა უნარის განვითარებასთან დაკავშირებით წარმოდგენილია ინფორმაცია მისი ძლიერი 

მხარეებისა და საჭიროებების შესახებ. 

გ)  მოსწავლის შეფასების ანგარიშში კონკრეტული უნარების განვითარების შესახებ წარმოდგენილი ინფორმაცია შეესაბამება თითოეული 

მათგანის სპეციფიკასა და თვისებებს. 

დ) მოსწავლის შეფასების ანგარიშში წარმოდგენილი ინფორმაცია ფორმულირებულია მართებული პროფესიული ენით და ასახავს 

მოსწავლის განვითარების რეალურ დონეს. 

დავალება N 36 

 

ჩამოთვლილთაგან რომელი დებულება ასახავს ყველაზე უკეთ სსსმ მოსწავლის ასისტენტის ფუნქციას? 

 

ა)   ინდივიდუალური ასისტენტის ვალდებულებაა სსსმ მოსწავლის ეფექტიანი სწავლა-სწავლებისათვის საჭირო რესურსის განსაზღვრა, 

მოძიება და შექმნა.  

ბ)   ინდივიდუალური ასისტენტის ვალდებულებაა, სსსმ მოსწავლის საჭიროებებიდან გამომდინარე მიაწოდოს ინფორმაცია მშობლებს სხვა 

დამატებით სერვისებთან დაკავშირებით. 

გ)  ინდივიდუალური ასისტენტის ვალდებულებაა, სსსმ მოსწავლის საგაკვეთილო პროცესში ჩართვისათვის, მისი პრობლემური ქცევის 

მართვის გეგმის შემუშავება და შესრულება. 

დ) ინდივიდუალური ასისტენტის ვალდებულებაა სსსმ მოსწავლის სოციალიზაციისა და ინდივიდუალური სასწავლო გეგმით 

განსაზღვრული აქტივობების შესრულების ხელშეწყობა. 

ინსტრუქცია 

 

ღია დავალება მოითხოვს არგუმენტირებულ მსჯელობას მოცემული საკითხის შესახებ. ყურადღებით წაიკითხეთ დავალების პირობა და 

შეკითხვა. გაითვალისწინეთ, თქვენი პასუხი უნდა იყოს კონკრეტული და შეკითხვის შესაბამისი.  

პასუხების ფურცელზე დავალების შესაბამისი ნომრის გასწვრივ სპეციალურად გამოყოფილ ადგილზე ჩაწერეთ თქვენი პასუხი; არ 

გასცდეთ დავალებისათვის განკუთვნილ არეს.  

 

თითოეული ღია დავალების გასწვრივ მითითებულია მაქსიმალური ქულა.  

 

გაითვალისწინეთ: ღია დავალების პასუხში დისკრიმინაციული ტერმინის გამოყენებისათვის დაგაკლდებათ ერთი ქულა!  

დავალება N 37                                                                                                                                                                                 მაქსიმალური ქულა - 3 
 

 

„ საწინაო ... 

– ნორმალური ხარ, შვილო?! ეს შ ასოა?! რამდენჯერ შეიძლება აგიხსნა, შევიშალე უკვე!  

ირინამ ეს ფურცელიც ამოხია რვეულიდან და სანამ დაჭმუჭნიდა, დაწერა: „საშინაო დავალება“. მერე 

შ-ს ხაზი გაუსვა.  

– აი, ესაა შ ასო, დაიმახსოვრე ერთხელ და სამუდამოდ, მარცხენა მხარეს აქვს შ-ს თავი.  

ნიკომ იცოდა, რომ დღესაც უმოწყალოდ გაიწელებოდა მეცადინეობა – ერთმანეთში გადაზელილი 

ასოებით, შ-ებისა და წ-ების, ხ-ებისა და ძ-ების ლაბირინთებით და დედას თავმობეზრებული 

წამოძახილით: „წაიკითხე, შვილო, თავიდან“!“ 

 „დაჯექი, ალბერტ!“ მაკა ცხვედიანი   

− აღწერეთ აქტივობა, რომლის გამოყენებითაც მშობელი დაეხმარება შვილს აღწერილი პრობლემის დაძლევაში.   

− დაასაბუთეთ თქვენ მიერ აღწერილი აქტივობის ეფექტიანობა. 

 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

დავალება N 38 

მაქსიმალური ქულა - 3 

სპეციალურმა მასწავლებელმა შენიშნა, რომ მოსწავლეები ერთმანეთის მიმართ წყენას ხშირად აგრესიულად გამოხატავენ და სიტყვიერ 

შეურაცხყოფასაც არ ერიდებიან. მან გადაწყვიტა, საგნის მასწავლებელთან ერთად ემუშავა ამ პრობლემაზე. 

 

− აღწერეთ სტრატეგია, რომლის გამოყენებითაც მასწავლებელი შეძლებს მოსწავლეებისათვის ასერტიული კომუნიკაციის სწავლებას. 

− ახსენით, რა მნიშვნელობა აქვს ასერტიულობას კონფლიქტის თავიდან არიდებისათვის. 

 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

დავალება N 39 

მაქსიმალური ქულა - 3 

სსსმ მოსწავლეს აქვს ენის ბორძიკი (მეტყველების მოქნილობის დარღვევა). მასწავლებელმა მიზნად დაისახა, რომ დაეხმაროს მას 

აღნიშნული სირთულის დაძლევაში და მასთან კომუნიკაციის დროს ცდილობს, შეუსწოროს წარმოთქმული სიტყვები. 

 

 

 

 

− აღწერეთ სტრატეგია, რომელიც უნდა გამოეყენებინა მასწავლებელს მოცემულ სიტუაციაში. 

− დაასაბუთეთ თქვენ მიერ აღწერილი სტრატეგიის ეფექტიანობა. 
 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

მასწავლებელი: გიორგი იყავი სტადიონზე? 

მოსწავლე: არა, ტე-ტე-ტელევიზორში ვუყურე. 

მასწავლებელი: გიორგი, აბა სწორად თქვი: ტე-ლე-ვი-ზო-რი, გაიმეორე! 

დავალება N 40 

მაქსიმალური ქულა - 3 

წარმოგიდგენთ ისგ-ის ფრაგმენტს, სადაც აღწერილია მოსწავლის ძლიერი და სუსტი მხარეები ქცევის თვითრეგულაციასთან  

მიმართებით.  

მოსწავლის აკადემიური და კოგნიტური უნარების აღწერა 

სოციალურ

-ემოციური 

სფერო 

ძლიერი მხარეები საჭიროებები 

თვითრეგუ

ლაცია 

• მშობლის გადმოცემით მოსწავლეს შეუძლია სურვილის 

გადავადება და მოთმენა, იმ შემთხვევაში, თუ აუხსნი, რომ 

კონკრეტული აქტივობის შემდეგ მიიღებს სასურველს.   

• მოსწავლე განიცდის, როცა აწყვეტინებენ საყვარელ და 

სასიამოვნო აქტივობას, ასეთ დროს მუშტებს ურტყამს 

მაგიდას და ჭმუჭნის ფურცლებს. 

 

− აღწერეთ აქტივობა, რომელიც სსსმ მოსწავლეს დაეხმარება თვითრეგულაციის უნარის განვითარებაში. 

− დაასაბუთეთ თქვენ მიერ აღწერილი აქტივობის ეფექტიანობა. 

*პასუხი ჩაწერეთ პასუხების ფურცელზე დავალების შესაბამისი ნომრის გასწვრივ. 

